
Гьа­ла­гъай
ХІурматла дучІанти!

ХІушала гьалар – дарх дураибти Библия
ла хІябал жуз сари. Библия – ил дунъяличиб 
бегІлара бахъли бучІуси ва хІурматла жуз са
би, ва илбагьандан гьарил адамлис, сай чинав 
хІерирулил хІерхІеили, илала миллатличи ва 
бузахъуси динничи хІерхІеили, ил жуз сунела 
нешла мезли белчІес имкан биэс чебиркур.

Библиялизир жавабти лугули сари лерилра 
замунтазиб адамти паргъатагарбирахъули калун
ти нуша чинарадтира, селис хІердирутира, сен 
дунъяличир дахъал вайдешуни лертив, вебкІили 
гІергъи адамличи се хІерлив ибти суалтас.

Халали ахІенти хІябалра илди жузлизибад 
цаибиллизиб Юнус идбагличила бурули саби. 
КІиибил – «Рут» жузлизиб – чевяхІси пача Дауд
ла халабегІтачила. ХІябъибил «Эстер» жузлизиб 
биалли, секьяйдали Аллагьли Сунела халкьли
чила къайгьибирулил ва илди бебкІализибад 
уцахъулил бурули саби.

Дарх дурайути хІябалра жузлизибад гьарилла 
къантІси бухІнабуцра гили саби, сунезибра 



Руфих дола йоазув 

Гьалагъай ﻿

жузлизир сипатдарибти анцІбукьунала хІекь
лизирти баянти гибси. Ахирлизир Библияла жу
зазирти анцІбукьуни чузир кадикибти жявхІелла 
дунъяла мер-мусала картабира гили сари.

Дурхъаси БелкІ декІар-декІарти халкьанала 
мезаначи шурбалтнилизиб бузуси Институтли 
халаси разидешличил даргала бучІантас Биб
лиялизирад бутІни чула нешла мезли гьаладир
хьули сари.

2010 ибил дуслизиб Библия шурбалтуси Ин
ститутли Лукала ГІяхІ хабар ва 2013 ибил дусли
зиб Матфейла ГІяхІ хабар дарган мезли дураиб. 
2017 ибил дуслизир илкьяйдали дураибтири 
Лукала ГІяхІ хабарлизирад айту-гъайра. Илдала 
электронна жураби ва аудиобелкІани Библия 
шурбалтуси Институтла сайтличир даргес ви
рар: www.ibt.org.ru

Библия шурбалтуси Институтли Библияла 
хІябалра жузла тилмажунас, редактортас ва ил
ди дураахъес хІядурдирнилизир бутІакьяндеш 
дарибти лебтасалра баркалла балахъули саби.

Биб­лия шур­бал­ту­си Институт

Жуз­ла бухІнабуц

«Рут» жузлизиб чучила бурути анцІбукьуни 
Израилла халкьлис судьябани бекІдеш ди
руси замана кадикибтири. Судьябани жа
лани ирзнилизир бутІакьяндеш дирутири 
ва халкь душмантачи къаршили бургъахъес 
дявлизи бикутири. Жузлизиб бурули саби, 
гашидикибси замана Израил бархьбатурли, 
унраличибси Муабла улкализи арбякьунси 
хъалибаргличила.

Илаб илдала кІелра урши Муаблизибад
ти хьунул адамтачи хъайчикабирули саби. 
Амма белгиси замана арбякьунхІели, хъа
либаргла дудеш ва кІелра дурхІя бубкІули 
саби, илдала хьунри гамъабирули саби. 
Уршбазивад цала гамъани, муаблан Рутли, 
сунела хъубеш неш Наумиличил рарх Из
раиллизи рукьес багьандан, сунела ватІан 
балтули сари. Илар ил сунела гъай бузуси 
тухумлизивадси Буазлис шери аркьули са
ри, гІурла чевяхІси пача Даудла халанешла 
нешли ретарули сари.

Иш жузла мягІна аргъес багьандан жугьу
тІунала цацадехІ гІядатуни дагьес гІягІнибир
кур. Эгер адам вебкІалри, илала узи вебкІиб
сила гамъачи хъайчикайэс гІягІнисири. ГІур 
биалли, илдала дурхІни акІалри, вебкІибси 
адамла лебдеш илдас букьурли биусири. Ил 
тяхІярли хъалибаргуни детихъни убисулри. 
ЦархІил гІядат хІясибли биалли, Муабли
зибадти адамтас Израилла адамтачил барх
биркес асубируси ахІенри. Муабланти душ
мантази халбирутири, сенкІун израилланти 
Мисрилизибад дурабухъунхІели, илдачил 
гІяхІти бархбасуни дузахъути ахІенри.

Иш жуз мардешличила ва дигайличила 
саби. Илис бикьридеш дирули сари суне
ла хъубеш нешличил рарх Бетлегьемлизи 
аркьуси Рутла баркьудили. Илаб Наумила 
вебкІибси мура тухум Буазли Наумила ванза 
исули сай ва, Рутличи хъайчикайили, илдала 
жинс даимбирули сай.

Ил баркьудила гІяхІдешли хъалибарглизиб 
кабизурси вайси аги гІяхІси челябкьлаличи 
умутуна бицІибси разидешличи шурбулхъу
ли саби.

Эли­ме­лек ва ила­ла хъа­ли­барг Му­аб ­
ул­ка­ли­зи геч­биъ­ни

1 1 Ил бетаурсири судьябани бекІдеш диру
си замана. Израиллизир гашидикибхІели, 

Иудеялизибси Бетлегьемлизивад ца адам су
нела хьунуйчил ва кІел дурхІяличил Муаб 
улкализи* гечиуб. 2 Ил адамлис Элимелек, 
хьунуйс – Науми, уршбас биалли Махлун ва 
Хилиун бикІутири. Илди Иудеялизибси Бетле
гьемлизибадси Эпратала кьамлизибадти сабри. 
Илди Муаблизи бакІиб, ва илаб хІербирулри. 
3 Наумила мурул Элимелек вебкІиб, ва ил кІел 
дурхІяличил калун. 4 ДурхІни муаблантачи 
хъайчикабииб – илдазирад цалис Урпа, итил
лис биалли Рут бикІутири. Илди илаб вецІал 
дусцадхІи хІербиуб. 5 ГІур Махлунра Хилиун
ра бебкІиб, ва Науми сунела уршбира мурулра 
агарли калун.

Нау­ми Бет­ле­гьем­ли­зи ­
чар­рул­хъу­ли са­ри

6 Аллагьли Сунела халкьличила къайгъиба
риб ва илдас кьацІ бедиб или, Муаблизиб ба
кьили, Науми сунела уршбала хьунрачил хъули 

*  1:1 Му­аб – дубуртар улка сабри, БебкІибси урхьула маш
рикьла шайчиб мерлабиубси, гьанна ил мер Иорданияла 
западла шайчибси бутІа саби.

чаррухъес хІядурриуб. 7 Сари хІеррирули калунси 
мерра бархьбатурли, сунела уршбала хьунрачил 
рарх ил Иудеяла ванзаличи гІеларяхІ гьуйчи 
дурарухъун.

8 Науми сунела уршбала хьунрази рикІули 
сари:

– ХІушазирад гьарил хІушала нешала хъу
ли чардухъеная. Секьяйдали хІуша хІушала 
бебкІибтачира набчира ряхІмучертили ди
радарил, хІушачи Аллагьра илкьяйда ряхІ
мучевсили виаб. 9 Аллагьли хІушазирад гьа
риллизи сагаси мура хъулиб хІердируси мер 
баргахъаб.

Илини илди уммайбариб, илхІели кІелра ахъ
ли бисескабииб 10 ва илизи бикІар:

– Нуша хІечил хІела халкьличи чардулхъехІе.
11 Амма Наумини иб:
– Хъули чардухъеная, дила рурсби. Селис 

ляркьутирая хІуша набчил дарх? ЦархІилти 
уршби бирару гьатІи дила хІушаб муйли бе
таэсти? 12 Хъули чардухъеная, дила рурсби, 
дила цархІил мурул виахъес ну рахъ деба
ли рухънараилра. ХІятта ну дила гІурра умут 
лебал или пикририкІули риасра, – ишдуги 
ну муруйчил риубси риаслира, ва гІур дурхІ
ни баркьаслира? 13 Асубирару гьатІи хІушаб 
илди халабаайчи хІерли кадиэс? Асубира
ру гьатІи хІуша лебилра ил замана муйли 

агарли калес? Юх, дила рурсби. Дила кьутІ
кьудеш хІушаб бахъ дебали декІси саби, сен
кІун Раббила някъ набчи къаршили каби
зурли саби!

14 Ва илхІелира илди ахъли бисескабииб. Де
кІаррикес гьалар Урпани сунела хъубеш неш 
уммайрариб, амма Рут иличил рарх калун.

15 – ХІерризи, – рикІар Науми,– хІела узуб 
сунела халкьличи ва сунела аллагьуначи чар
рулхъули сари. Иличил рарх хІура чаррухъен.

16 Амма Рутли жаваб бедиб:
– Набзи хІу рархьратахъес яра хІезирад

гІелумризахъес махмарикІуд. ХІу чина аркьяд
лира, нура ила ляркьяс, хІу чинар хьурари
адлира, нура илар тІашрилзас. ХІела халкь 
дила халкьли бирар ва хІела Аллагь – дила 
Аллагьли. 17 ХІу чинар ребкІадлира, нура илар 
рубкІус ва хІяририхьили рирус. Эгер бебкІали 
ахІенси ну хІезирад декІаррикахъасли, Рабби 
акаб набчи.

18 Рутли сунечил рукьес чІумали кьасбарили 
риъни аргъибхІели, Науми илизи маххІерикІан
риуб.

19 Ва кІелра хьунул адам Бетлегьемлизи 
бетаайчи барх башули калун. Бетлегьем
лизи бакІибхІели, илди багьандан лебил
ра шагьар важбиуб, илабти хьунул адамти 
бикІулри:

– Марлира, ил Науми сарив?
20 – Наб Науми* мадикІудая, – рикІар илдази

ил. – Наб Мара** дикІеная, сенкІун Кьудратла 
ВегІли дила гІямру дебали кьутІкьутили дета
ахъур. 21 Ну ишарад гьар секІал лерли дурару
хъунсири, амма Раббили гІеларяхІ селра агарли 
чаррухъахъунра. Селис бикІути наб Науми или? 
Раббили цІумрикІахъира. Кьудратла вегІли наб
чи балагь-кьадар дяхІчиаиб.

22 Илкьяйда Науми муаблан Рутличил, сунела 
уршила хьунуйчил, Муаблизирад чаррухъун. Ил
ди Бетлегьемлизи сабаибтири, мухъила сабухъ 
бурчес бехІбихьибхІели.

Рут Буаз­ли­чил къар­ши­рир­ку­ли са­ри

2 1 Наумила мура Буаз бикІуси тухум левси
ри. Ил урибси ва давлачевси адам сайри. 

Ил Элимелекла кьамлизивадси сайри.
2 Муаблан Рутли Наумилизи иб:
– Набчи гІяхІрилзути аршикьянабани гІелар

кавлахъути лугни дурчес*** хъучи аркьясгу.
Наумини илизи иб:

* 1:20 ЖугьутІ мезли «Науми» ибси «тІягІямла» ибси саби.
**  1:20 ЖугьутІ мезли «Мара» ибси «кьутІкьуси» ибси
саби.
***  2:2 Низам хІясибли, аршикьянабани хъучирти лерил
ра арши тамай иршути ахІенри, мискинтази дучахъесра 
далтутири.

– Рукьен, дила рурси. 3 Ил аррякьун ва арши
кьянабани гІелар кавлахъути лугни дурчес 
рехІрихьиб. Ил рякьунси хъула бутІа Элимелекла 
кьамлизивадси Буазла сабли уббухъун.

4 ХІера, ил замана Бетлегьемлизивад вакІибси 
Буазли аршикьянабази салам бедиб:

– Рабби хІушаб икьалаиаб!
– Раббили хІура баркатлавараби! – жаваб бе

диб илдани. 5 Сунела аршикьянабала халаллизи 
Буазли хьарбаиб:

– Чила сарив ит жагьил хьунул адам?
6 – Халалли жаваб бедиб:
– Ит жагьил хьунул адам муаблан сари, 

Муаблизирад Наумичил чаррухъунси. 7 Или
ни набзи тиладибариб: «Наб аршикьянабас 
гІеларад бугІмала дурарти лугни луцІахъес 
пурбанбара» или. Ил хъучи ракІиб ва савли
личирад гьанналичи бикайчи ишар сари. Ил 
хъулир камли рирар.

8 Буазли Рутлизи иб:
– ЛехІризи набчи, дила рурси. Лугни 

луцІес цархІил ургубализи мякьяд ва иша
рад гьарахъмариркуд. Ишар дила къул
лукъбирути хьунул адамтачил рарх кален. 
9 ХІеррикІен чидил ургубализиб иршулил 
дила аршикьянаби ва илдас гІеларад ра
шен. Нуни дила къуллукъчибачи хъарбарил
ра хІечи гачхІебикахъес, ва гьар шинничи 

хІяздухъунхІели, хІу дила къуллукъчибани 
дирцІути гажинтазирад ружен.

10 Рутли, ванзаличи гІяшриубли икрамбарили, 
ахъли иб:

– Сен хІела уркІи набчи кабизурсив, сен хІуни
дураулкаланничи илгъуна къайгъи дакІубиру
сирив?

11 Буазли жаваб бедиб:
– Мурул вебкІили гІергъи, мура нешлис хІуни

дарибтачила набзи буриб. ХІуни дудешра, неш
ра, хала бегІтала ватІанра датурри ва хІеррирес 
чучила гьалаб селра хІебалути халкьличи ракІи
ри. 12 ХІуни дарибти багьандан Аллагьли хІедра 
гІяхІдешуни дараб. ХІукІун Сунела дуклумала 
удиб мер баргес багьандан Раббиличи, Израилла 
Аллагьличи, ракІилри.

13 – Ну гІурра хІела уркІи кабизурсили кавлас, 
дила хужаим, – иб Рутли. – ХІела къуллукъчи
базирад цализилра рухъес агарси набзи, хІела 
къуллукъчизи, илцад малхІямли гъайикІули, 
хІуни дила уркІи паргъатбиахъубри.

14 ХІерейс кьацІли букухІели, Буазли или
зи иб:

– Гъамрии иша. Каса кьацІ ва ил кьанцІлизи
кІучІбирен.

Ил аршикьянабала мякьла кариибхІели, Буаз
ли илис дерзибти кья гьаладихьиб. Илини сунес 
дигутицад деркун ва гІурра гІеладухъун.



17

Рут 2 

15 Ризкьила лугни луцІес ил аризурхІели, Буаз
ли сунела къуллукъчибас буйрухъбариб:

– БугІмала ургарад дурчаллира, ил гьим
маруркІахъидая. 16 ГьатІира ургІерли, бигьлу
мазирад илис лугни кадиркахъеная ва илизи 
дурчахъес далтеная, илис уркъубяхъунира ма
дуридая.

17 Илкьяйда Рут бархІи ахъайчи хъучир луг
на рурчусири. Илини дучибти мухъи дергиб
хІели, ризкьи ца бархаличи* гъамли адикиб. 
18 Илдира касили, Рут шагьарлизи ракІиб, ва 
хъубеш нешли илини дучибти сецад лерал 
чедаиб. Рутли гІуррара, хІерейс кьацІли руки 
гІергъи, гІелаб калунси беркала дурасиб ва 
илис бедиб.

19 Хъубеш нешли илизи хьарбаиб:
– ИшбархІи хІу чинар рурчули калунри? Чинар 

рузири хІу? ХІечи илгъуна къайгъи дакІубарибси 
адам баркатлаираб!

Рутли сунела хъубеш нешлизи сари чичир 
рурчули калунал буриб.

– Ну ишбархІи сунечир рурчули калунси адам
лис Буаз бикІар, – иб илини.

20 – Аллагьли ил баркатлаварибси сай! – ри
кІар Науми уршила хьунуйзи. – Илини барибси 

*  2:17 Барха – ризкьила умцла саби, сунесра жугьутІ мезли 
ефа бикІуси.

гІяхІдеш мицІиртачира бебкІибтачира чебети
ули саби*.

ГІур имцІабариб:
– Ил адам нушала гъамси тухум сай.
21 Муаблан Рутли иб:
– Илини набзи ишкьяйда булан иб: «Дила риз

кьи дучили тамандиайчи дила хІянчизартачил 
рарх кален».

22 Наумини сунела уршила хьунул Рутли
зи иб:

– Ил гІяхІси саби, дила рурси, илала хІянчи
зар хьунул адамтачил рарх рашни, сенкІун 
чила-биалра цархІил хъучир хІу гьимрукІахъес 
асубири.

23 Рут мухъилара анкІилара сабухъ бучили та
манбиайчи Буазла хІянчизар хьунул адамтачил 
рарх калун ва лугни дурчи. Сари биалли хъубеш 
нешличир хІеррирулри.

Рут­ра Буаз­ра дургІелаб

3 1 Гьачам хъубеш неш Науми Рутлизи рикІар:
– Дила рурси, нуни хІед хІерриахъес паргъат

си мер баргес къайгъибарес гІягІнили ахІенара, 
хІед гІяхІил биахъес багьандан? 2 ХІу сунела 
хІянчизар хьунул адамтачил калунси Буаз нушала 

*  2:20 Буазли барибси гІяхІдеш бебкІибти Элимелекли
чира илала кІелра уршиличира чебетиули саби.

тухум ахІену гьатІи? ИшбархІи бархІехъ илини 
дургІелализир мухъи дягІдалтули сай. 3 Рирци
ли, бизили тІемдикІути гІявадешуна ракили, 
хІела гІяхІтигъунти палтар чегьа. ДургІелализи 
рукьен, амма ил уки ва ужи валкьаайчи илала 
хІулбау мариркуд. 4 Ил кайхьунхІели, ил кай
хьунси мер хІисиббара. ГІур рукьенну илала 
кьяшмачибси юргъан гьаргбара ва карихьен*. 
Се барес гІягІнисил илини хІези буру.

5 – Нуни гьар секІал хІу рикІуливан дирис, – 
жаваб бедиб Рутли.

6 Ил дургІелализи рякьун ва хъубеш неш рикІути 
гьар секІал дариб.

7 Уки ва ужи валкьаурхІели, ва гІяхІси гьав
личи викибхІели, Буаз арякьун ва балчала 
гІебала дублав кайхьун. Рут багьлали гъамриуб, 
юргъан гьаргбариб ва илала кьяшмала мякьла 
карихьун. 8 Дайдуги ил тирхьухъун, ласиуб ва 
сунела кьяшмала мякьлар карихьунси хьунул 
адам раргиб.

9 – ХІу чи сарри? – хьарбаиб илини.
– Ну хІела къуллукъчи Рут сарра, – рикІар 

ил. – ХІела дукала дила чеди тІинтІбара**, 
хІукІун нуша уцахъуси тухум сайри.

*  3:4 Илгъуна баркьудили хІерудилиу касахъес тилади
барни иргъахъусири.
**  3:9 «Ну хІела хІерудилиу касаба» ибси саби. Илди дугь
ба хъайчикайахъес тилади гІячихъли иргъахъули саби.

10 – Раббили хІу баркатларараби, дила рур
си, – жаваб чарбатур Буазли. – Ил гІяхІси 
баркьуди хІуни гьалаб барибсиличиб халаси 
саби: хІу жагьил мурул адамтас гІеларад дуцІ
рикІес кахІериири – я давлачебтас, я мискин
тас. 11 Ва гьаннара хІу урухмакІуд, дила рурси. 
Нуни хІед хІуни тиладибируси бирис. Лебилра 
шагьарлантани балули саби хІу кабизалачерси 
хьунул адам риъни. 12 Ну гъамси тухум сайли
хьалли, хІела набчивра гъамси тухумра лев. 
13 Дуги беркІес ишар кален, эгер савли илис 
хІу гІеррурцан ветаэс дигули ахъалли, гІяхІси 
саби, илкьяйда биаб. Амма дигули ахІехъалли, 
Рабби лев, нуни ил бирис. Русен ишар шала
дикайчи.

14 Ва ил савлиличи бикайчи илала кьяшмала 
мякьлар карихьи калун, амма жявли аризур, 
ца адамли цархІил адам вагьесли баайчил, 
сенкІун Буазли иб: «ДургІелализи хьунул адам 
ракІниличила чилилра мабагьаб».

15 Буазли илизи иб:
– ХІечибси чейхъан набчибяхІ гьабуца.
Илини сай викІуси барибхІели, Буазли чей

хъайзи урегал сяхІ мухъила какьур ва ил мах 
хъуцІрумачи кабихьахъес илис кумекбариб. 
Илала гІергъи Буаз шагьарлизи арякьун.

16 Рут сунела мура нешличи чаррухъунхІели, 
Наумини хьарбаиб:

– Гьу, секьяйда, дила рурси?
Буазли сунес се барибал илини Наумизи гьар 

секІал дуриб, 17 гІур имцІабариб:
– «ХІела хъубеш нешличи дацІ някъбачил 

чармарулхъад» викІули, илини наб ишди урегал 
сяхІ мухъилара гиб.

18 Наумини иб:
– Гьандуца, дила рурси, гьар секІал селичил 

тамандирарал багьайчи. Ил адамкІун, ишбархІи 
лерилра гьунчидушили бекІдарайчи паргъат
хІейрар.

Буаз Рут­ли­чи хъай­чи­кай­ру­ли сай

4 1 Буаз шагьарла къапуличивяхІ ватихьиб ва 
илав кайиб*. Сунечила ил гъайикІули ка

лунси тухум** мякьлавад шалгІевулхъухІели, 
илизи Буазли иб:

– ИшавяхІ ласии, дила тухум, ва набчил кайи.
Ит гъамиуб ва кайиб.
2 Буазли шагьарла тямадабазибад вецІал адам 

жибариб ва илдази иб:
– Кадиирая иша.
Илди кабииб.

*  4:1 Шагьарла къапу лебилра жамигІятла гІямрула 
мягІничерти суалти хІердируси мерли бирусири, судли 
жаланира илар хІердирутири.
**  4:1 Ил сунезиб букьурла мас асес ихтияр лебси ту
хум сай.

3 Илала гІергъи илини ит баягъи тухумли
зи иб:

– Муаблизирад чаррухъунси Наумини ну
шала тухумлизивадси Элимелекла буибси 
авлахъ бирцули сари. 4 Нуни пикрибарира 
иличила хІези багьахъес чебиркур или, ва 
иша кабиибтира лебли ва дила халкьла хала
тигъунтира лебли, ил хІуни аса. Амма хІуни 
исули хІейадли, бура набзи, нуни багьес ба
гьандан. Ил барескІун хІела цаибил яргала 
ихтияр лебси саби, ну биалли – хІед гІела
вадси сайра.

– Нуни ил исулра, – викІар ил.
5 ИлхІели Буазли иб:
– Наумила ванза черасибси бархІи, хІед му

аблан Рутличи, вебкІибсила гамъачи, хъайчи
кайэсра хІяжатбиркур, хІушаб урши акІубхІели, 
ванзала вегІдеш вебкІибсила хъалибарглизиб 
калахъес багьандан.

6 Амма тухумли иб:
– Илгъуна анцІбукьлизиб биалли, нуни ил асес 

хІейрус, сенкІун дила ну вегІси мулк урехилизи 
биркахъисну. ХІебиалли, ил асес ихтияр хІела 
биаб, нуни биалли ил асес хІейрус.

7 (Гьаларла замунтазиб Израиллизиб лебдеш 
сунес исухІели яра иличи ихтияр цархІиллизи 
бедлугухІели, илгъуна вачарла бутІакьянчиба
зивад цали сунела сандали чеббалтусири ва ил 

итиллизи бедлугусири. Израиллизиб вачар тас
дикьбирнила илгъуна тяхІяр лебсири.)

8 Тухумли Буазлизи иб:
– ХІуни аса.
Ва сунела сандали чеббатур.
9 ИлхІели Буазли тямадабази ва лебилра халкь

лизи багьахъур:
– ИшбархІи хІуша бикьруми саррая: ну

ни Наумилизирад Элимелекла, Хилиунна ва 
Махлунна вегІдешлизир дуибти гьар секІал 
тІалабдирулра. 10 Илкьяйда нуни Махлунна 
гамъа Рут кариира, вебкІибсила хъалибарг
лис ванза калахъес багьандан, тухумтала ва 
шагьарлантала ургаб илала у бетхІехъахъес 
багьандан.

11 ИлхІели тямадабани ва къапула гьалабти 
лебтанилра иб:

– Нуша бикьруми сарра. Раббили хІела хъу
ли арицІуси хьунул бахъал дурхІнала регІ 
ретаахъаб! Ил Израилла хъали барх тІашба
турти* РяхІилгъуна ва Лиягъуна ретаахъаб! 
Эпратализиб давла тІалаббирен ва хІела у 
Бетлегьемлизиб машгьурбиаб. 12 Раббили хІед 

*  4:11 ЖявхІелла жугьутІунала мезли «тІашбатес» ибси 
девли «дурхІни баркьес» ибси мягІнара иргъахъуси
ри. Лияли ва РяхІилли Якьублис (Израиллис) 12 урши 
баркьибтири ва илди Израилла халкьла 12 жинсла хала 
бегІтили бетауртири.

ил жагьил хьунул адамлизибад наслу луга. 
Ва ил наслула гІяхІдешли хІела жинс Парец
лагъуна* бетарар. Ил Парец биалли Тамарли 
Ягьудас варкьибсири.

Па­ча Дауд­ла ха­ла бегІти
13 Илкьяйда Буазли Рут кьабулрариб ва ил ила

ла хьунул ретаур. Буаз иличил кайхьун, Раббили 
илис дурхІялисраахъес имкан бедиб ва Рутли 
урши варкьиб.

14 Наумилизи хьунул адамти бикІулри:
– Баркатчевси сай Рабби, Илини хІу къай

гъили алавруцеси агарли хІературри. Уршила у 
Израиллизиб машгьурбиаб! 15 Илини хІела гІямру 
сагадирахъу, хІу рухънараибхІели къайгъили 
гІеррурцури. ИлкІун хІед ригахъуси уршила 
хьунуй варкьибси сай. Ил биалли хІед верхІел 
уршиличир гІяхІси сари.

16 Наумини виштІал авциб, ил кІапІуцили вихи 
ва ил къуллукъли алавуциб.

17 Илаб хІербирути унра хьунул адамти 
бикІутири:

– Наумила урши акІубли сай.
Илдани илис у бедиб, Абид бихьиб. Ил Гье

сайла дудеш ветаур. Гьесай биалли Даудла ду
деш сайри.

*  4:12 Па­рец – Буазла хала бегІтазивад ца сайри.

18 ХІера, ишгъуна сабри Парецла гІебакІуб
тала наслу: Парец Гьесрунна дудеш сайри, 
19 Гьесрун – Рамла дудешри, Рам – Амина
давла дудеш, 20 Аминадав – НяхІшунна ду
дешри, НяхІшун – Салманна дудешри, 21 Сал
ман – Буазла дудешри, Буаз – Абидла дудешри, 
22 Абид – Гьесайла дудешри, Гьесай биалли 
Даудла дудеш сайри.



Эстарах дола йоазув Эс­тер

Жуз­ла бухІнабуц

«Эстер» бикІуси жузлизиб чучила бурути 
анцІбукьуни Шушан-къалализибси Персияла 
пача Ахашверушла кІялгІялизир кадирку
ли сари. Вавилуннизибад 320 километрла 
тяйдили мерлабиубси Шушан жявзаманала 
шагьар сабри.

Пача Ахашверушли (ил Ксеркс І-ибил 
виэс асубирар) нушала манзиллис гьа
лабси заманала 486 – 465 ибти дусмазиб 
Персияла пачалихълис пачадеш диру
сири. Пача Ахашвурушла хьунул Вашти 
иличи лехІахъес гІелумризурхІели, пача
ни ил рархьратур ва сунес Эстер бикІуси 
жугьутІ рурси карииб. Ил цІуръа сарри, 
пачала къуллукъчили сайси илала узи
кьар Мардахайли сунела рурсиван ари
кьурсири.

Пачачи гъамси ХІяман бикІуси пачала 
къуллукъчила Мардахайличи ва жугьу
тІуначи гьимидухъун ва илала пачалихъ
лизибти лебилра жугьутІуни кабушахъес 

буйрухъбарахъес пача кьабуликахъиб. 
Жузла гІелабси бутІализиб бурули саби 
сунела халкь берцахъес багьандан Эс
терли сунела гІямрулис сегъуна урехи 
акІахъубал.

Па­ча­ла хьу­нул Ваш­ти па­час 
мутІигІхІеракІни

1 1 Ил биубсири Ахашверушла* бурхІназиб. 
Ахашверушли биалли Индиялизибад Кушли

зи бикайчи мерладиубти даршлим гъануверхІра 
мер-мусалис пачадеш дирулри. 2 Ит замана пача 
Ахашверуш Шушан-къалализив сунела пачадеш
ла тахличи кайилри. 3 Илини пачадеш дируси 
хІябъибил дуслизиб сунела лебилра талхъунтас 
ва къуллукъчибас сяхІбат бариб. Персияла ва 
Мидияла гІяскуртала халатигъунти бурги, дав
лачебти адамти, мер-мусала хІякимти пачачи 
бакІиб. 4 Сунела пачалихъла давлумала дахъ
деш ва чебяхІдешла лямцІ даршлим гехІцІали 
бархІила духІнар чедаахъиб. 5 Илди бурхІни 
шалгІердухъунхІели, пачани, халалличибад 
бехІбихьили виштІалличи бикайчи, Шушан-
къалализибти лебилра халкьлис пачала кІялгІяла 
анхъличилси азбарлизиб верхІел бархІи бухъян
битІунси сяхІбат бариб. 6 Илар цІуба бамбала ва 
хьанцІа балала шаршавти мармар къаркъала 
тІулрачир черяхІяхъилри. Илди тІулрачирти 
цІуб арцла мявнази цІуба ва цІяба-хІунтІена 
гантирла гьимиртачил дигьири. Тухри мургьила 
ва цІуб арцла сарри, чІябар биалли хІунтІена, 

*  1:1 Ахаш­ве­руш – жугьутІ мезли Персияла пача Ксеркс 
І-ибилла у саби. Ил ЧевяхІси Дарий І-ибилла урши сай.

цІуба, рурхІути ва цархІилти ранг-рангла дур
хъати къаркъуба буцилри. 7 Гьаладирхьути держ 
жура-журала мургьила хъабназир сарри, пачала 
сахаватдешли, чягъир даари лерри. 8 Держ гуж
дан дужахъули ахІенри, сенкІун пачани сунела 
хъулибти тІашкьянабачи хъарбарилри сяхІбат
личивси гьариллис дигуси бирахъес.

9 Пачала хьунул Ваштинира Ахашверуш пача
ла кІялгІялизиб илкьяйдали хьунул адамтасра 
сяхІбат барилри.

10 ВерхІъибил бархІи, чягъирли сунела уркІи 
разибиахъубхІели, Ахашверушли сунес къул
лукъбирути верхІел бурхъази – МехІуманнизи, 
Бизтази, ХІярбуннизи, Бизтази, Абагтази, Зи
тарлизи ва КІаркІаслизи – буриб 11 бекІличиб 
пачала тажличил пачала хьунул Вашти карука
хъес, халкьлизи ва талхъунтази илала жагадеш 
чедаахъес, сенкІун ил дебали жагаси саррину. 
12 Бурхъабани баахъибси пачала буйрухъ хІясибли, 
пачала хьунул Вашти ила рукьес кьабулхІери
киб. ИлхІели пача гІясииуб ва илизир гьимила 
цІа адалкун. 13 ГІур пача гьаларла тяхІяр-кьяйда 
далути пасихІтачил гъайкавхъун, сенкІун пача
ла илгъуна тяхІяр лебсири: зегъа ва гІядатуни 
далутачил пикри цалабяхъили, къуллукъуни 
бекІдируси. 14 ИтхІели иличи гъамти сабри: 
Каршин, Шетар, Адмата, Таршиш, Мерес, Мар
сен, Мемухъан – Персияла ва Мидияла верхІел 

талхъан, чусра асубирути пачала дяхІ чедиэс ва 
пачалихълизиб халатили сабти. 15 Бурхъабани 
багьахъурси пача Ахашверушла гъай бетхІебер
хахъни багьандан гІядат хІясибли пачала хьунул 
Ваштис се бируси? 16 Ва Мемухъанни пачази ва 
талхъунтази иб: пачала хьунул Вашти ца пачала 
гьаларцун ахІен гІяйибла регІ. Пача Ахашве
рушлис хъархІерти мер-мусаличибти лебилра 
талхъунтала ва халкьанала гьалар гІяйибла 
регІ сари ил. 17 СенкІун пачала хьуна баркьуди 
лебилра хьунрачи биур, ва илданира чула муй
ли мучлахІебиру ва бикІар: пача Ахашверушли 
хъарбариб пачала хьунул Вашти сунела гьала 
кахъес, ил биалли иличи хІярякьун. 18 Гьанна 
биалли пачала хьуна баркьудиличила багьурти 
Персияла ва Мидияла бикабира пачала лебилра 
талхъунтази илкьяйда бикІескабирар. ИлхІели 
илдала ургар дахъал гьими-кьяс дирар. 19 Пачас 
дигули виалли, пачала хІукму дурабухъаб, Пер
сиялара Мидиялара гІядатунази белкІаб ва гІур 
убмабяхъяб. Вашти гІур пача Ахашверушла гьала 
дурамарухъаб, пачани сунела хьуна пачадеш
ла даража иличир гьатІира гІяхІсилизи бедаб. 
20 Пачала илгъуна хІукму лебилра пачалихълизи 
тІинтІбиубхІели, пачалихъ сецад халаси биал
лира, халатачибад бехІбихьили биштІатачи би
кайчи, лебилра хьунул адамтани чула муйлала 
хІурматбиру. 21 Пачас ва илала талхъунтас илгъуна 

гъай гІяхІбизур, ва пачани Мемухъан викІуси 
бариб. 22 Илини лебилра пачалихълизи, лерилра 
мер-мусаличи, гьарил миллатличи чула мезли 
ва чула хІурпрачил делкІунти пачала кагъурти 
дархьиб, гьарил мурул сунела юртлизив хужаим 
виаб ибси. Иличила лебилра халкьанази чула 
мезли багьахъур.

Пер­сия­ла па­ча­ла са­га­си хьу­нул

2 1 Илис гІергъи Ахашверушлизиб гьими че
барбякьунхІели, пачас Вашти гьанрикиб, 

илини барибсира ва илис сунени барибси 
хІукмура. 2 Пачас къуллукъбирути адамтани 
иб: «Пачас куц-бекІлизиб жагати рурсби бар
гес умцІербухъаб! 3 Пачани сунела пачалихъ
ла лерилра мер-мусаличи вакилти бархьаб ва 
илдани Шушан- къалализибси хьунул адам
тала юртлизи лебилра жагати жагьил рурсби 
бучаб. Илди пачала хьунрас къараулбируси 
урхъа Гегайла хІерудилиу бедаб. Илдас илар 
чархличи дикути гІявадешуни дедаб. 4 Пачала 
хІулбас илдазирад гІяхІризурсигъуна Ваш
тила мерличир пачала хьунулли ретааб». Ил 
гъай пачасра гІяхІбизур ва илкьяйда барра 
бариб.

5 Шушан-къалализив ца жугьутІ леври, илала у 
Мардахай сабри. Ил Бунъяминна къурлизибад
ти Яирла урши, Шимайла урши, Кишла урши 

сайри. 6 Мардахай Вавилунна пача Небухада
насарли Ерусалимлизибад дураибти цархІилти 
ясиртачил варх, ил лугІилизив Иудеяла пача 
Екунияра виахъубли, гечбарибтазивад сайри. 
7 Мардахайли арикьурсири ХІядасса – ил сар
ри Эстер – сунела рузикьар. Илала я неш я 
дудеш агартири. Рурси куц-бекІлизирадра жа
гасири, гІяхІсира сарри. Илала дудешра нешра 
бебкІибхІели, ил Мардахайли рурсила мерличир 
сунечи аррукибсири.

8 Пачала хъарбаркьра хІукмура дагьахъурхІе
ли, бахъал рурсби Гегайла хІерудилиу Шушан-
къалализи бучиб. Эстерра пачала кІялгІялизи 
сарукиб ва хьунрачи хІерудибируси Гегайлизи 
редиб. 9 Илала хІулбас ил рурси гІяхІризур ва 
цархІилтас гьалар чераиб. Гегайли чархличи 
дикути гІявадешунира ва илис детиркути цар
хІилти секІалра итмадан дедахъиб, илис пачала 
кІялгІялизибад черикІла верхІел къаравашра 
декІарбариб, илдачил рарх ил пачала кІялгІя
лизибси хьунул адамтала юртла гІяхІсигъуна 
хъули гечрариб.

10 Сунела халкьличила я тухумличила Эстерли 
селра бурули ахІенри, сенкІун илизи Мардахайли 
селра хІебурахъес буйрухъбарилри. 11 Гьар бархІи 
Мардахай хьунул адамтала юртла азбарличи гъа
мирулри ва Эстерла арадеш сен сабил балулри, 
ил севан сарил хьарбиулри.

12 ЯргабаибхІели, гьарил рурси пача Ахашве
рушличи аркьулри. Амма илис гьалар гьарил 
рурсили вецІнукІира баз хІядурдеш бирулри, 
хьунул адамлис чебаахъиливан: урегал баз чарх 
гІяхІтІемла гІявадешли бикулри, урегал баз – 
цархІилти гІяхІтІемла шинкІадешуна. 13 Илала 
гІергъи рурси пачачи ретицІулри. Илис сунечил 
барх хьунрала юртлизибад пачала кІялгІялизи 
касес дигуси се дигара лугулри. 14 БархІехъ ил 
рухІнарулхъусири ва гІергъила бархІи савли 
хьунул адамтала юртлизи, пачала бигнабала 
къараул урхъа ШягІяшгасла хІерудилиу чар
рулхъусири. ГІур ил пачачи аркьуси ахІенри. 
ЧІянкІли пачас ил гІяхІризурхІели ва у ахъи
ли жирарибхІели ахІенси. 15 Мардахайли сунела 
рурсиван арикьурси адавзи Абихаилла рур
си Эстерли, пачачи рукьес ярга сабаибхІели, 
сунес селра тІалаббируси ахІенри, хьунрачи 
хІерудибируси пачала урхъа Гегайли касахъес 
бурибси ахІенси. Сари чериути лебтасалра Эс
тер гІяхІризурлири. 16 ХІера, ил пача Ахашве
рушличи пачала кІялгІялизи киб. Ил биубсири 
Ахашверушли пачадеш дируси верхІъибил дус
ла вецІъибил, тевет базлизиб.

17 Пачас Эстер цархІилти лебилра хьунул адам
тачир ригахъусили ретаур, пача лебилра рурс
базирад иличи гІяхІил валикили, гьалар че
риули, хІерикІулри. Илини Эстерла бекІличи 



37

Эстер 2 

пачадешла таж чебииб ва Ваштила мерличир 
ил сунела хьунул рариб.

18 Эстер багьандан пачани сунела лебилра тал
хъунтасра къуллукъчибасра халаси сяхІбат бариб, 
мер-мусалис кункдешуни дариб ва пачалагъунти 
сахаватдешличил савгъатуни дутІиб.

Мар­да­хай­ли вер­ша­деш пуж­да­риб
19 КІиибил яргалисра рурсби бучибхІели, Мар

дахай пачала кІялгІяла къапула гьалав кайилри*. 
20 Сунес Мардахайли буйрухъбарили кьяйда, 
Эстер илхІелира сунела тухумдешличила ва су
нела халкьличила селра хІебагьахъурли лерал
ри. Мардахайла хъарбаркьуни биалли Эстерли 
гьаннара, сунечир арилкьули калунхІеливан, 
дурусли тамандирулри.

21 Ца бархІира, Мардахай пачала къапула гьа
лав кайили левли, пачала хъули айцІуси мерлис 
къараулбирути пачала кІел бурхъа БигтІан ва 
Тереш Ахашверушличи гьимили бицІилри ва 
иличи хІилла дураберкІес кьасбарилри. 22 Или
чила багьурли, Мардахайли пачала хьунул Эс
терлизи багьахъур, Эстерли биалли иличила 
Мардахайла шайзибад пачази буриб. 23 Ахтарди 
дураберкІибхІели, вершадеш ашкардиуб ва 
*  2:19 Къа­пу­ла гьа­ла – кабиэс бири халати хІякимти, па
чалихъла къуллукъчиби. Илар цацахІели мягІничерти 
суалти хІердирутири.

илди кІелра бурхъа тІайчиб чебяхІкахъиб. Илди 
анцІбукьуначила гьар бархІи дирути БелкІанала 
жузлизи пачара левли белкІунсири.

ХІяманни жугьутІуни къир­ба­рес ­
кьас­ба­ри­ли сай

3 1 ИлхІейчивад пача Ахашверушли ХІяман 
чевяхІвариб. Ил Агагла жинслизивадси ХІям

мидатла урши сайри. Пачани ил чевяхІвариб ва 
сунела лебилра талхъунтачив ахъли катур. 2 Па
чала кІялгІяла къапула гьалаб бирути лебилра 
къуллукъчиби ХІяманнис кьукьмусбиркутири ва 
илала гьалаб ванзаличи бяхІудили кабиркутири, 
сенкІун ил бирахъес пачани буйрухъбарилри. 
Мардахай биалли я кьукьмусиркули ахІенри, я 
илала гьалав вяхІудили каркули ахІенри.

3 Пачала къапула гьалаб бирути къуллукъчиби 
Мардахайлизи бикІулри: сен хІуни пачала буй
рухъ таманхІебирулри? 4 Илди илизи гьар бархІи 
илкьяйда бикІутири, амма ил илдачи лехІихъули 
ахІенри. ИлхІели илдани ХІяманнизи багьа
хъур, илхІелилра Мардахай сунела гъайличивад 
чевхІелхъанал багьес дигули. ИлиникІун илдази 
бурилри сай жугьутІ виъниличила.

5 Мардахай сунес кьукьмусхІеркули ва вяхІудили 
ванзаличи кахІеркули чеибхІели, ХІяман иличи 
гьимили вицІиб. 6 Ца Мардахайличицун някъ 
ахъбуцни бахъ дебали камсилизи халбарили, 

гІурра сунези Мардахай чиди халкьлизивадси 
саял бурибхІели, ХІяманни кьасбариб Ахаш
верушла пачалихълизибти лебилра жугьутІуни, 
Мардахайла халкь, къирбарес.

7 Пача Ахашверушли пачадеш дируси вецІну
кІираибил дусла цаибил, рисан, базлизиб, ХІя
манна гьалаб базра бархІира чердикІес багьандан 
чІала буршусири. Ва чІала дусла вецІнукІираибил 
базличи – адар базличи бакІиб. 8 Пача Ахашве
рушлизи ХІяманни иб: хІела пачалихъла лерил
ра мер-мусаличиб цархІилти халкьанала ургаб 
тІинтІкабиубти цабехІ халкь леб. Илдала гІя
датунира цархІилти халкьанала гІядатуназирад 
декІардулхъули сари, илдани пачала хІукмуртира 
тамандирули ахІен, илди илкьяйда батес пачасра 
асухІебирар. 9 Пачас дигули виалли, илди къир
барахъес хъарбараб. ИлхІели нуни пачала хазна 
бихІянтази, пачала хазнализи кадихьахъес цІуб 
арцла вецІал азир талант* дедлугас. 10 Пачани 
сунела някъличибад тІулека-мугьур чеббердиб 
ва ил ХІяммидатла урши, Агагла жинслизивад
си ХІяманнизи, жугьутІунала душмайзи, бедиб. 
11 Ва пачани ХІяманнизи иб: илди цІуб арц хІед 
далтулра, илди халкьлис биалли хІед дигуси 
барес вируд.

*  3:9 Та­лант – ил жявхІелла жугьутІунала битакІла умцла 
саби 30 кг цугси.

12 Цаибил базла вецІнухІябраибил бархІи 
пачала кагъурти лукІанти жибариб. Ва ил
дани, ХІяманни буйрухъбарили кьяйдали, 
хІукму цахІнабяхъиб. Ил мер-мусала ханана
чи ва мер-мусаличибти хІякимтачи, ва гьа
рил халкьла букІрачи чула мерла хІурпрачил 
гьарил халкьличи чула мезли белкІунсири. 
Ил хІукму пача Ахашверушла шайзибад па
чала тІулека-мугьурличил марбарибсири. 
13 Пачалихъла лерилра мер-мусаличи чяпар
тачил кагъурти дархьибтири, виштІалличи
бад халалличи бикайчи, илдала лугІилизиб 
дурхІнира хьунул адамтира биахъубли, ле
билра жугьутІуни агарбарахъес, кабушахъес, 
къирбарахъес, илдала лебдешра мулкани
ра ца бархІила духІнар хъям-кьацІдарахъес, 
вецІнукІираибил базла, адар базла, вецІну
хІябраибил бархІи.

14 Илди хІукмуртачилти кагъурти лерилра 
мер-мусаличи, зегъа сарлин даахъес ва лебил
ра халкьлизи дагьахъес гІягІнитири, лебил
ра ил бархІиличи хІядурбиахъес багьандан. 
15 Пачала хъарбаркьличил урчачиб чяпарти 
хъярхъли дурабухъун. Шушан-къалализибра, 
хІукму белчІи, багьахъур. Пачара ХІяманра 
кабиили бужулри, Шушан-къала биалли хІяк
дешлизибри.

Мар­да­хай­ли Эс­тер­ли­зи ку­мек­ба­ра­хъес ­
ти­ла­ди­би­ру­ли сай

4 1 Иличила багьурхІели, Мардахайли сунечирти 
палтар гъярдердиб, зибкьни чегьур, сунечи 

палда пухІдариб ва, децІличилси тІамали ахъ
ли вявикІули, шагьаркад ватихьиб. 2 Ил ваибси 
пачала кІялгІяла къапуличицун сайри, сенкІун 
зибкьна вегІиубли пачала кІялгІяла къапулизи
вад ветацІес асубирули ахІенри.

3 (Пачала хъарбаркьличилси ил хІукму чи
дилти мер-мусаличи бакІалра, гьар мерличиб 
жугьутІуни мурхьли децІбикІулри, дуббурцул
ри ва биса-яслизибри, бахъалгъунти, зибкьнази 
бегІбиубли, палдализи кабилхьулри).

4 Къаравашуни ва бурхъаби Эстерличи бакІиб 
ва иличила буриб. Пачала хьунул дебали пар
гъатагарриуб ва зибкьнала мерлар чегьахъес 
Мардахайлис палтар дархьиб, амма илини 
кьабулхІедариб. 5 ИлхІели Эстерли пачани сунес 
кабатурти бурхъабазивад цали сайси Хатах жи
вариб, ва иличи хъарбариб лерилра илди авара 
селис сарил Мардахайлизибад багьахъес.

6 Хатах Мардахайличи пачала кІялгІяла къа
пула гьалабси шагьарла майдайчи дуравхъун. 
7 Мардахайли Хатахлизи сунес бетаурсиличила 
буриб, ва жугьутІуни къирбаресли ХІяманни па
чала хазнализи сецад цІуб арц дедес чесилилра 

буриб. 8 Урхъази илини Шушаннизиб дура
ибси жугьутІуни къирбирнила хІекьлизибси 
хІукмуличилси кагъарра бедиб. Илини урхъачи 
хъарбариб ил хІукмуличилси белкІ Эстерлизи 
чебаахъес, гьар секІайчила бурахъес ва чехьри 
бархьиб: ил пачачи рукьяб, сунела халкь багьан
дан илизи тиладибараб ва бусравбараб. 9 Хатах 
чарухъун ва Мардахайла гъай Эстерлизи дуриб.

10 Амма Эстерли Хатахличи хъарбариб Марда
хайлизи ишкьяйда бурахъесра: 11 «Пачала лебилра 
къуллукъчибани, ва пачала мер-мусаличибти 
халкьананира балуси саби, эгер чи-биалра, му
рул адам яра хьунул адам, жихІерибкъи, пачачи 
ацІалли, бухІна азбарлизи ухІнаухъалли, илис 
бируси танбихІ ца саби – бебкІа. ЧІянкІли па
чани илала шайчибяхІ мургьила тІерхьа гьабу
цаллицун, ил адам мицІирли валта. ХІера, нура 
хІябцІали бархІи пачачи жирарили ахІенра».

12 Эстерла гъай Мардахайличи даахъиб. 13 Ва 
Мардахайли Эстерлис ишгъуна жаваб бедиб: «ХІу 
пикримарикІуд, – илар, пачала кІялгІялизир – 
лебилра жугьутІуназирад цацун уцус или. 14 Эгер 
илгъуна бархІи хІу лехІкахъили руадлира, кумек 
ва берцуди жугьутІуначи ляркьян, амма илди 
цархІил тяхІярли ляркьян, хІу биалли рубкІуд, 
хІечил барх лебилра хІела жинсра. Чили саби 
балуси, ишгъуна бархІи багьандан ахІенрил хІу 
пачала хьунулли ретаурсира?»

15 ИлхІели Мардахайлис Эстерли ишгъуна жаваб 
бархьиб: 16 «Укьенну Шушаннизиб лебти лебилра 
жугьутІуни учибяхъя ва ну багьандан дубдурце
ная – хІябал бархІи ва хІябал дуги мадукудая 
ва мадужудая. Ва нура дила къаравашуначил 
илкьяйда дубрурцус, гІур пачачи аркьясра, ил 
барни гІядатличи къаршиси биалра. Эгер ну 
ребкІасли – кьисмат илгъуна буили саби».

17 Мардахай арякьун ва гьар секІал Эстерли 
сунечи хъардарили кьяйда дариб.

Па­ча­зи Эс­тер­ла ти­ла­ди

5 1 ХІябъэсил бархІи Эстерли пачала палтар 
чегьур, рякьи пачала кІялгІяла бухІнабси 

азбарлизир, пачала хъа гьалар, тІашризур. Пача 
биалли сунела тахличи кайилри – пачала хъу
лив, хъа унзаличи вяхІчили. 2 Азбарлизир тІашли 
пачала хьунул Эстер чераибхІели, пачани иличи 
сай гІяхІси хІяйчив виъни хІясиббариб. Илини 
сунела някълизибси мургьила тІерхьа Эстерла 
шайчибяхІ гьабуциб. Эстер гъамриуб ва тІерхьала 
бехІличи гачрикиб. 3 Пачани илизи хьарбаиб: 
«ХІед се дигулри, пачала хьунул Эстер? Сегъуна 
сабив хІела тилади? Байхъала пачалихъ дигара 
тиладибара – лерил кайсид». 4 Эстерли иб: «Эгер 
пача набчи гІяхІси хІяйзив виалли, сунечил варх 
ХІяманра касаб ва ишбархІи нуни пачас бируси 
сяхІбатличи вакІаб». 5 Пачани иб: «Къалабали 

ХІяман живарая, ва гьар секІал Эстерлис дигу
ли кьяйда диаб!» Пача ХІяманничил Эстерли 
барибси сяхІбатличи вакІиб. 6 Илдани чягъирла 
бержиб, ва пачани Эстерлизи иб: «ХІуни се ти
ладибирулрив? ХІела лерил секІал дирар. Сегъуна 
сабив хІела тилади? Байхъала пачалихъ дигара 
тиладибара – гьар секІал дарили дирар». 7-8 Ва 
Эстерли жаваб бедиб: «Эгер ну пачала гьалар 
ряхІмуличи лайикьрикили риасли, эгер нуни 
тиладибарибси ва бусравбарибси барес пачас 
дигули ахъалли, нуни тиладибирулра ва бусрав
бирулра – пача ХІяманничил нуни чус жягІял 
бируси сяхІбатличи вакІаб, илхІели нуни пачас 
жаваб лугас».

ХІяманнис Мар­да­хай чевяхІкахъес ­
ди­гу­ли сай

9 Ит бархІи ХІяман разили ва гІяхІси гьавличил 
дуравхъун. Амма пачала кІялгІяла къапула гьалав 
илини Мардахай чеибхІели ва, ил сунела гьалав 
атхІейзурхІели, хІятта уркІалра хІевхъунхІели, – 
ХІяман Мардахайличи гьимили вицІиб, 10 амма 
гьандуциб ва хъули арякьун.

Сунела гьалмагъунира хьунул Зерешра жибара
хъес хъарбарили, 11 ХІяман илдази сунела асил
дешличила ва давлаличила, ва севан сунела бахъал 
уршби лебал, секьяйдали сай пачани ахъварибал, 
ва сунела мякьлабти цархІилти хІякимтачив ва 

талхъунтачив чевяхІварибал гъайикІескайиб. 
12 «Ва гІуррара, – буриб ХІяманни, – пачала 
хьунул Эстерли, сяхІбат барили, пачачил варх 
сунечи вакІахъес, чи-биалра цархІил ахІи, ну 
живарилра! Ва ну жягІялра пачачил варх или
чи живарилра. 13 Амма илди лерилра наб селра 
ахІен, пачала кІялгІяла къапула гьалав нуни 
жугьутІ Мардахай кайили чейули левалцадхІи».

14 Илала хьунул Зерешли ва гьалмагъунани 
илизи иб: «ШуцІали декІла ахъдешличилси тІал 
тІашбатахъаб, савли биалли пачази тиладибара 
ил тІайчив Мардахай чевяхІкахъахъес, ва пар
гъатси уркІиличил пачачил варх сяхІбатличи 
укьен». ХІяманнис илди гъай кьабулдикиб, ва 
илини тІал тІашбатахъес хъарбариб.

Па­ча­ни Мар­да­хай­ла хІурмат ­
ба­ра­хъес хъар­би­ру­ли сай

6 1 Ит дуги пачас гьанкІ лябкьули ахІенри. 
Илини хъумхІертес белкІани дируси жуз 

хахъес хъарбариб, ва пачас ил бучІескабииб. 
2 Илизиб белкІ лебри, секьяйда Мардахайли па
ча Ахашверушличи някъ ахъбуцес кьасбарибти 
унабурхІлис къараулбирути пачала кІел бурхъа 
БигтІан ва Тереш пужбарибтирил буруси. 3 Пача
ни хьарбаиб: «Ил барнилис Мардахайла сегъуна 
хІурмат барибсири, ил секьяйда шабагъатлава
рибсири?» Ва пачачи гъамти къуллукъбирути 

адамтани жаваб бедиб: «Ил секьяйдалра шаба
гъатлаварибси ахІенри».

4 Пачани хьарбаиб: «Ит чи сая азбарлизивси?» 
Ил биалли пачала кІялгІяла дурабси азбарли
зивси ХІяман сайри – сунени тІашбатурси тІай
чив Мардахай чевяхІкахъахъес буйрухъбарахъес 
пачази тиладибарес вакІибси. 5 Пачала къул
лукъчибани багьахъур: «Ил азбарлизив тІашси 
ХІяман сай». Пачани буйрухъбариб: «ХІебиал
ли, ухІнаухъаб». 6 ХІяман ухІнаухъун ва пачани 
илизи хьарбаиб: «Пачани хІурмат барес дигуси 
адамлис се бирусив?» ХІяман пикриухъун: «Ди
ла хІебиалли, гІур чила саби ишис хІурмат барес 
дигуси?» 7 Ва ХІяманни пачас жаваб бедиб: «Эгер 
пачас чила-биалра хІурмат барес дигули виалли, 
8 пачала палтар садухаб, сарира пачани челгьути, 
бекІличиб пачалагъуна тажчебси урчи сабукаб, 
сунечив мурдали пача вашуси. 9 Илди палтарра 
урчира пачала бегІлара бурибти хІякимтазивадси 
чизи-биалра дедаб, илини биалли пачани хІурмат 
барес дигуси адам вегІвараб, ил урчиличи мурда
ватаб ва, ургьур буцили, урчи шагьарла майдайчи 
дурааб, ахъли балахъули: „ХІеръая се бирулил 
пачани хІурмат барес дигуси адамлис!“», или.

10 ИлхІели пачани ХІяманничи хъарбариб: «ХІу 
чучила викІути палтарра урчира къалабали каса 
ва илди гьар секІал пачала кІялгІяла къапула 
гьала кайибси жугьутІ Мардахайлис дара! Гьар 

секІал хІу викІуси тяхІярли дара, селра ургаб 
хІебатурли». 11 Ва ХІяманни палтар ва урчи сасиб, 
Мардахай вегІвариб, ил урчиличи мурдаватур ва, 
ургьур буцили, шагьарла майданкад гьайвариб, 
ахъли балахъули: «ХІеръая се бирусил пачани 
сунела хІурмат барес дигуси адамлис!»

12 Илала гІергъи Мардахай пачала кІялгІяла 
къапуличи чариуб. Гьав буунси ХІяман биал
ли, бекІра кІапІбарили, хъуливяхІ къалабаикиб. 
13 Илини биалли сунела хьунул Зерешлизи ва 
лебилра гьалмагъунази сунечил бетаурсиличила 
буриб. Илала гІякьлукар гьалмагъунани ва хьу
нул Зерешли илизи буриб: «Сай багьандан хІела 
кайкни бехІбихьибси Мардахай жугьутІунала 
кьамлизивадси виалли, хІу илизи ахъес хІейруд 
ва тамай илала гьалав каркуд!»

14 Илдани дурути тамандиубли ахІенри, пачала 
бурхъаби дурабикибхІели ва Эстерли барибси 
сяхІбатличи гьалакварили ХІяман арукибхІели.

Зул­му­кар ХІяман чевяхІкахъни

7 1 Пача ва ХІяман букес-бужес пачала хьу
нул Эстерличи бакІиб. 2 Ва сагали, гьалабси 

бархІиван, илдани чягъирла бержиб ва пачани 
Эстерлизи иб: «Се тиладибирулри хІуни, пачала 
хьунул? ХІуни лерилра кайсид. Сегъуна сабив 
хІела тилади? Байхъала пачалихъ дигара тила
дибара – лерил секІал дарили дирар».

3 Пачала хьунул Эстерли жаваб бедиб: «Агь, 
пача, эгер нуни хІела ряхІму сархили риасли, 
эгер пачас дигули виалли, илини дила жан ка
лахъаб – хІера, се сабил нуни тиладибируси! 
Дила халкь калахъаб – хІера, се сабил нуни 
бусравбируси! 4 СенкІун нуша дицилра – нура 
дила халкьра – къирдарахъес, дитахъес, агарда
рахъес дедилра! Эгер нуша лагъдешлизи дицес 
кьасбарибси биалри, мурул адамтира хьунул 
адамтира лугъри дарес кьасбарибси биалри, ну 
лехІкахъили руира – илгъуна балагь багьанданра 
пача паргъатагарирес асухІебири!»

5 Пача Ахашверуш пачала хьунул Эстерлизи 
хьарикІескайиб: «Чи сая гьатІи ил? Чинава ил? 
Илгъуна барес вируси чи сая?» 6 Эстерли жаваб 
бедиб: «Ил душман ва вайнукья сай! ХІера иш 
зулмукар ХІяман сай!» Ва ХІяман пачалара па
чала хьунара гьалав кахдешлизи викиб.

7 Гьимугибси пачани сяхІбат бархьбатур ва 
кІялгІяла анхълизи дуравхъун, ХІяман биалли, 
сунела жан дерцахъес, пачала хьунул Эстерличил 
увкалун: пачани сунела кьисмат арзили биъни 
илини аргъилри.

8 Пача кІялгІяла анхълизивад сяхІбат бетурхуй
хІи чариубхІели, Эстер хъаррихьунси тахличи 
пІяцІикили ХІяман чеиб. Пачани тІамадариб: 
«Илала дурабадли, пачала хьунуйчил кІушикІес, 
ну левли, иш юртлизив!»

Пачани гъай бурибмад, ХІяманна вяхІ кІапІ
бариб. 9 ИлхІели Харбунни, пачачил бирути 
бурхъабазивад цали, буриб: «ХІяманникІун – 
сунела гъайли пачас гІяхІси къуллукъ бариб
си – Мардахайлис тІашбатахъес хъарбарибси 
шуцІали декІла ахъси ил тІал гьанна ХІяманна 
юртла гьалаб тІашли саби!»

Пачани хъарбаркь бедиб: «Илав ил чевяхІра 
кахъая!» 10 Сунени Мардахайлис хІядурбарибси 
тІайчив сай ХІяманра чевяхІкахъиб ва пачала 
гІясииъни хІярхІбиуб.

Душ­ман­тас къар­ши­деш да­ра­хъес па­ча­ни 
жугьутІунас пур­бан­би­ру­ли сай

8 1 Ит бархІи пача Ахашверушли жугьутІунала 
душман ХІяманна лебилра лебдеш пачала 

хьунул Эстерлис бедиб. Мардахай пачала гьала 
вакІиб (Эстерли ил сунес чи саял буриб). 2 Пачани 
ХІяманнизибад кебасибси сунела тІулека-мугьур 
тІуйчибад убасиб ва Мардахайлизи бедиб. Эс
терли биалли Мардахайличи ХІяманна мулклис 
бекІдеш дирахъес хъарбариб.

3 Ва Эстер сагали пачачи дугьаризур: илала 
кьяшмау карикили, рисули, ил пачази бусрав
рикІулри, Агагла жинслизивадси ХІяманна 
жугьутІуначи къаршиси вайси кьас бетхІебер
хахъес. 4 Пачани мургьила тІерхьа Эстерла шай
чибяхІ гьабатур.

Эстер ахъриуб, пачала гьалар тІашризур 5 ва 
рикІар: «Эгер пачас дигули виалли, эгер ну 
илала ряхІмуличи лайикьрикили риасли, эгер 
илини бархьсилизи халбирули виалли, ва илис 
ну гІяхІрилзули риасли, ХІяманни белкІунси 
хІукму уббяхъяхъес хъарбараб. Ил хІукму ХІям
мидатла урши, Агагла жинслизивадси ХІяманни 
белкІунси саби ва илини пачала лерилра мер-
мусаличиб жугьутІуни къирбарес кьасбарили 
сай. 6 Ну секьяйда хІеррикІес рирусу гьатІи дила 
халкьличи балагь гъамбикІухІели, чебиэс рирусу 
гьатІи севан дила кьам бубкІулил?»

7 Пача Ахашверушли пачала хьунул Эстерлизи 
ва жугьутІ Мардахайлизи иб: «ХІера, ХІяманна 
лебилра лебдеш нуни пачала хьунул Эстерлис 
бедира, сай биалли, сунес жугьутІуни къир
барес дигни багьандан, тІайчив чевяхІкахъиб. 
8 Гьанна хІушани, пачала уличил сегъуна лай
икьсили чебиидал, илгъуна хІукму белкІеная, 
ва иличи пачала тІулекаличил мугьур кабя
хъяя. Пачала уличил белкІунси ва пачала 
тІулекаличил мугьур кабяхъибси хІукму уббя
хъес вируси ахІен».

9 Ва илхІели, хІябъибил базлизиб, сиван баз
лизиб, илала гъанухІябраибил бархІи, пачала 
лукІанти жибариб ва сагаси хІукму цахІнабя
хъяхъиб. Ил дурусли Мардахайли хъарбариб
сигъуна белкІунси сабри. Ил хІукму лебилра 

жугьутІуначи, ва илкьяйдали Индиялизибад 
Кушлизи бикайчи мерладиубти лерилра дарш
лим гъануверхІра мер-мусала талхъунтачи, 
мер-мусала хІякимтачи ва мер-мусалис бекІдеш 
дирутачи мераначирти белкІла хІурпрачил ва 
гьарил халкьличи чула мезли белкІунсири. Ил 
жугьутІуначира илдала хІурпрачил ва илдала 
мезли белкІунсири. 10 Пача Ахашверушла ули
чил цахІнабяхъибси ва пачала тІулекали мугьур 
кабяхъибси ил хІукму пачала дурхъбазирадти 
черикІла урчачиб мурдати чяпартачил лерилра 
мераначи бархьибсири.

11 Ил хІукмуличил пачани шагьуртала гьарил
лизиб жугьутІунас цалабиркахъес ва чули саби 
батахъес пурбанбирулри. Ил хІясибли гьарил 
кьамлизиб ва гьар мерличиб чучи къаршили 
дурабухъес цалабикибти, чула дурхІначил ва 
хьунрачил къирбарес, кабушес ва агарбарес, 
душмантала лебдеш биалли хъям-кьацІбирес 
ихтияр лебри. 12 Ил барес асубирусири пача 
Ахашверушла лерилра мер-мусаличиб вецІну
кІираибил базла, адар базла, вецІнухІябраибил 
бархІи, ца бархІила бухІнаб. 13 Зегъа сарлин 
илди хІукмуртачилти кагъурти лерилра мер-
мусаличир, лебилра халкьанас ахъли делчІес 
чебсири. Ил бархІиличи жугьутІуни хІядурли 
биахъес, чула душмантас чеббицІес хІядурдеш 
барахъес.

14 Пачала буйрухъ хІясибли, чяпарти пачала 
урчачиб гьалакли арбякьун. Ил хІукму Шушан-
къалализибра багьахъурсири.

15 Илала гІергъи хьанцІа ва цІуба пачала пал
тарчевли, мургьила халаси тажчевли, ва цІяба-
хІунтІена назикси гантирла гІябачевли Марда
хай пачачивад дураухъун. Шушан шагьар вяв-
гьавлизиб ва разидешлизиб сабри. 16 ЖугьутІуни 
шадлири, разилири, хІулкІулри, шадлихъуназиб
ри. 17 Пачала хъарбаркьличилси ил хІукму чиди 
мер-мусаличи, чиди шагьарлизи бааллира, гьар 
мерличир жугьутІунала разидешра, хІулбукІрира, 
сяхІбатра, шадлихъра дехІдирхьулри. Ва ил улка
ла халкьаназибад бахъал адамти жугьутІуначил 
бархбикиб, сенкІун илди жугьутІуназибадси 
урехилизи бикилри.

Душ­ман­та­чи­бад­си жугьутІунала ­
че­диб­деш

9 1 ВецІнукІираибил базлизиб, адар базлизиб, 
вецІнухІябраибил бархІи пачала хІукму та

манбарес замана сабаибхІели, – баягъи ит бархІи 
жугьутІунала душманти илдачибад чедибдеш 
сархес хьулбикІуси бархІи, баркьудилизиб биал
ли ургІебси бетаурси ва чула къаршикартачибад 
жугьутІуна чедибдеш сархибси – 2 ил бархІи пача 
Ахашверушла лерилра мер-мусаличирти шагьур
тазиб жугьутІуни цалабикиб, чус вайдеш барес 

кьасбарибти къирбарес багьандан. Ва чилилра 
жугьутІунас къаршидеш дарес хІейри, сенкІун 
илдазибадси урехилизиб сабри лебилра халкьани. 
3 Ва лерилра мер-мусала вегІбекІунани ва пачала 
къуллукъчибани, талхъунтани, мер-мусаличибти 
хІякимтани жугьутІуни гІеббурцулри – Марда
хайлизибадси урехи багьандан. 4 МардахайкІун 
пачала юртлизив бегІла цІакьси ветаурлири, ила
ла хабар лерилра мер-мусаличиб тІинтІбиублири. 
Замана аркьуцад Мардахайла кьуват гьатІира 
имцІабикІулри.

5 ЖугьутІунани биалли лебилра чула душманти, 
турма бирхъули ва кабуршули, къирбарилри – 
илдани чула душмантас чус дигуси барилри. 
6 Шушан-къалализиб жугьутІунани шударш 
адам кабушилри ва къирбарилри. 7 Кабушилри 
Паршандат, Далпан, Аспат, 8 Парат, Адалий, 
Аридат, 9 Пармашт, Арисай, Аридай ва Вайзат – 
10 ХІяммидатла урши, жугьутІунала душман 
ХІяманна вецІалра уршира. Амма жугьутІуни 
хъям-кьацІбикІули кахІелун.

11 Ил бархІил Шушан-къалализиб кабушибтала 
лугІиличила пачази багьахъур. 12 Пачани пача
ла хьунул Эстерлизи иб: «Шушан-къалализиб 
жугьутІунани шударш адам кабушили саби, ил 
лугІилизиб ХІяманна вецІалра уршира.ГІелар 
калунти мер-мусаличиб илдани се барилив 
гьатІи? ГІурра хІед се тиладибарес дигулрив? 

ХІела гІурра сегъуна тилади леба? Лерилра та
мандарили дирар».

13 Эстерли иб: «Эгер пачас дигули ахъалли, 
Шушаннизиб жугьутІунас, ишбархІила хІукму 
хІясибли, жягІялра гъаза барахъес пурбанбараб, 
ХІяманна вецІалра уршила кьаркьлуми биалли 
галгаличир черяхІкахъаб».

14 Пачани ил барахъес хъарбариб – ва Шушан
низиб хІукму багьахъурсири. ХІяманна вецІалра 
уршила кьаркьлуми черяхІкахъибтири. 15 Шу
шаннизиб хІербирути жугьутІуни сагали чукур
бикиб – адар базла вецІнуавраибил бархІи – ва 
шагьарлизиб гьатІира хІябдарш адам кабушиб. 
Амма хъям-кьацІбикІули кахІелун.

16 Пачала гІелар калунти мер-мусаличибти 
цархІилти жугьутІунира чула саби батахъес 
ва душмантазибад акьубухъес чукурбикиб ва 
верхІцІаннушура азир чула душман кабушиб. 
Амма хъям-кьацІбикІули кахІелун. 17 Ил бета
урсири адар базла вецІнухІябраибил бархІи, 
вецІнуавраибил бархІи биалли илдани бамс
риихъулри – илдала сяхІбатла ва разидешла 
бархІи сабри.

18 Шушаннизиб хІербирути жугьутІуни вецІ
нухІябраибил ва вецІнуавраибил бурхІназибра 
цалабиркутири, вецІнушураибил бархІи биал
ли бамсриихъулри – илдала сяхІбатла ва рази
дешла бархІи сабри. 19 ДебахІедарибти диштІати 

шагьуртазиб, хІербирути жугьутІунала адар базла 
вецІнуавра – разидешла ва сяхІбатла, байрам
ла ва адамтани цалис цали гьунгелти дурхьуси 
бархІи саби.

Пу­рим бай­рам ка­би­захъ­ни
20 Лерилра илдачила Мардахайли белкІун ва су

нела кагъар пача Ахашверушла вегІдешлизирти 
лерилра мер-мусаличи, лебилра жугьутІуначи, 
гъамтачи ва гьарахътачи, бархьиб. 21 Ва илда
чи хъарбариб гьар дус адар базла вецІнухІябра 
ва вецІнуавра ибти бурхІни дурадуркІахъес, 
22 сенкІун илди бурхІназиб жугьутІуначибад 
илдала душманти чеббикибтири, сенкІун илди 
бурхІназиб децІ разидешличи шурбухъунсири, 
дард биалли – байрамличи. Илди бурхІни сяхІ
батла ва разидешла бурхІнили детааб, адамтани 
цалис цали гьунгелти дурхьаб ва мискинтас 
савгъатуни дедлугаб. 23 Илкьяйда жугьутІунани 
ил гІядат кьабулбариб – Мардахайли белкІун
си бирес.

24 Агагла жинслизивадси ХІяммидатла урши
ли, лебилра жугьутІунала душман ХІяманни, 
жугьутІуни къирбарес кьасбарибхІели, чІала 
буршусири, сунесра «пур» бикІуси, илдас вай
барес ва къирбарес багьандан. 25 Амма Эстер 
пачачи рякьунхІели, илини хІукму дураиб – 
жугьутІуначи къаршили бяхІчиаибси ХІяманна 

вайси кьас илала сунела бекІличи шурбухъун: 
уршбира сай ХІяманра тІайчиб чебяхІкахъиб. 
26 Илбагьандан илди бурхІнас Пурим бихьибси 
саби, «пур» ибси девлизибад.

Илбагьандан, кагъарлизиб бурни хІясибли, 
илдани чули чебаибси, чучил бетаурси хІясибли, 
27 жугьутІунани чус, чула букьуртас ва чучил 
бархбикибти лебтасалра кабизахъур ва кьабул
бариб ил гІядат: белкІунсиван ва кабизахъурси 
замана гьар дус илди кІелра бурхІназир чара
агарли байрумти дурадуркІес. 28 Илди бурхІни 
гьандиркахъули сари, дурадуркІули сари гьарил 
наслули, гьарил хъалибаргли, гьар мерличир ва 
гьар шагьарлизир. ЖугьутІуначир илди бурхІни, 
пурим, хъуммартаб. Илди бурхІни чеалкІути 
наслубалара дагьрилизир калаб!

29 Пачала хьунул Эстерли, Абихаилла рурсили, 
жугьутІ Мардахайличил барх, чузибси лебил
ра ариличил марбариб Пуримла хІекьлизибси 
кІиибил кагъарра. 30 Ил кагъар – рахІятдешла ва 
урехиагрила хабар – Ахашверушла пачалихъла 
даршлим гъануверхІра мер-мусаличибти ле
билра жугьутІуначи бархьибси саби. 31 Илкьяйда 
жугьутІ Мардахайла ва пачала хьунул Эстерла 
хІукму хІясибли ва саби жугьутІунани кьабул
бариливан, Пурим дурабуркІути бурхІни кади
захъуртири чус ва чула букьуртас – дуббуцарла 
ва бисала бурхІни сарливан. 32 Пурим байрамла 

хІекьлизирти хІукмурти Эстерли сунела буюр
личил тасдикьдарибтири ва иличила табтарлизи 
белкІунсири.

Ахаш­ве­руш­ла кьу­ват­чев­деш ва ­
Мар­да­хай­ла чевяхІдеш

10 1 Пача Ахашверушли пачалихъла духІнарти 
ва урхьула дубларти мер-мусаличиб сагаси 

хІекь кабизахъур. 2 Илала лерилра гъабзадешла 
ва асилдешла баркьудлумачила ва пачани Мар
дахай севан ахъуцили чевяхІварибал, иличила 
гьар секІал делкІи сари Мидияла ва Персияла 
пачнала баркьудлумачила буруси жузлизи.

3 ЖугьутІ Мардахай пача Ахашверушлис гІергъи 
кІиибил адам сайри. ЖугьутІунала ургав чевяхІ
си, сунела миллатла лугІилашал бахъал адамтас 
дигахъуси ил сунела халкьлис гІяхІдеш барес 
умцІусири ва сунела лебилра кьамлис рахІятдеш 
гІеббуцес узусири.



Юнус-пайхамарах 
дола йоазувЮнус

Жуз­ла бухІнабуц

Юнус идбаг нушала манзиллис гьалабси за
манала VІІІ-ибил даршдуслизив хІерирусири. 
ИтхІели Израилли сунела гьаларла дазурби 
чардулхъахъулри, Ассирияла империя би
алли гъятІарбякьунси даражаличиб сабри. 
Израилра Ассирияра душманти детаурлири 
ва илбагьандан Юнуслис Ассирияла тахша
гьарли сабси Ниневияла халкьлизи илдас 
Аллагьли бируси танбихІличила гьалахили 
багьахъес дигули ахІенри, сенкІун Израилла 
ил кьяркьси душман Аллагьличи шурбухъес 
ва илкьяйда Аллагьла танбихІлизибад берцес 
ва сагали кьуватчебси бетаэс бири.

Гьаланачи Юнус Аллагьличи лехІахъес 
гІелумилзули сай ва Ниневияличи къарши
си шайчибси Таршиш шагьарлизи вебшес 
валилзули сай. Таршиш ишхІелла заманала 
Испанияла востокла шайчибси урхьудублабси 
шагьар сабри, сунечила Израилла халкьли ба
луси, Ниневиялизирад бегІлара гьарахъти ме
раназибад ца сабри. Илала гІергъи Аллагьли 

къиянти хІялумцІлабачил Юнусла пикри 
барсбирахъули сай. КІиибил бутІализиб би
алли, Юнус Аллагьлис мутІигІли виаллира, 
Ниневияла пачара халкьра чула бунагьуначи 
мукІурбакІили, танбихІлизибад берцили 
биъниличи ил гьачамлис пашмай левалри.

Ил жузли чебиахъули саби Аллагь Изра
илличилацун хІейъни къайгъилизиикиб
си, Илини лебилра халкьаначира къайгъи 
дакІубирули сай ва илдачи дигира уркІецІира 
дакІудирес дигули сай.

Юнус Аллагь­ли­чи­вад гьа­вул­хъу­ли сай

1 1 Амиттайла урши Юнуслизи Раббила гъай 
биубсири:

2 – Валкьаи, халаси шагьар Ниневиялизи укьен 
ва илаб аргъахъа, сенкІун илала халкьла вай
баркьуни Набчи даили сари.

3 Юнус биалли Раббиличивад Таршиш шагъар
лизи гьавухъес валкьаур. Ил Юппа шагьарлизи 
арякьун. Таршишлизи аркьуси гами баргиб ва, 
багьара бедили, иличи айиб, илдачил Раббичи
вад ила арукьес багьандан.

4 Урхьуличиб Аллагьли кахси дягІ бухъа
хъун ва урхьу цІакьли бургъескабииб, ва га
ми гъаркьбиэс хІядурлири. 5 Гамиличибти 
лебилра урухбиуб ва гьарил сунела аллагь
лизи улгес вехІихьиб. Гами кункбиахъес ба
гьандан, илдани гамиличир лерти лерилра 
ваяхІ урхьулизи лайдакІиб. 

Юнус биалли гамила ухІна кацІиб, кай
хьун ва илав чІумали усаун.

6 Гамила бекІ иличи вакІиб ва иб:
– ХІу сен усулри? Айзи, хІела Аллагьлизи ул

ген! Белики Илини нушачи пикрибяхІчиаэс, ва 
нуша хІедебкІиша.

7 Гамиличибти цализи ца бикІулри: «Даширая 
чІалабуршехІе ва нушачи иш балагь чи багьандан 

бакІибсил балехІе». Илдани чІалабушиб ва ил 
Юнуслис баиб. 

8 ИлхІели илдани Юнуслизи хьарбаиб:
– Бура нушази, чи багьандан бакІибсив ну

шачи иш балагь? Сегъуна саби хІела санигІят? 
Чинавад дуравхъунсири хІу? Чиди улкализивад
сири хІу? Чиди халкьлизивадсири?

9 Илини жаваб бедиб:
– Ну жугьутІ сайра ва урхьура дегъра акІахъубси 

Раббилизивад, зубрала Аллагьлизивад, урухкІан 
сайра.

10 Илди дебали урухбиуб ва хьарбаиб:
– Се барри гъари хІуни?
(Илдани ил Раббилизивад гьавухъниличила 

багьурсири, сунени бурибхІели).
11 Урхьу биалли гьачамличиб гьачам цІакьли 

бургъулри, ва илхІели илдани Юнуслизи хьар
баиб:

– Урхьу нушала гьалаб паргъатбиахъес ба
гьандан нушани хІечил се бирутира?

12 – Уцабая ва ну урхьулизи лайвакІабая, – 
жаваб бедиб илини, – ва ил хІушала гьалаб 
паргъатбирар. Нуни балулра, хІушачи иш кахси 
бурям ну багьандан бухъунси биъни.

13 Дубличи баэс дигули, илдани шалхъни леб
сигъуна цІакьличил дузесаиб. Илдас ил барес 
имканбикІули ахІенри, сенкІун урхьу гьатІира 
цІакьли бургъескабиилри.

14 ИлхІели илди Раббизи булгескабииб:
– Рабби, иш адамла гІямру багьандан хІуни 

нуша дебкІахъес мадалтаба. ГІяйиб агарси адам 
кавшни багьандан, нуша гІяйиблизи мадурца
ба, хІуникІун, Рабби, ХІед дигусицун бирусири.

15 ГІур илдани Юнус авциб ва гамиличивад 
лайвакІиб, ва бургъуси урхьу паргъатбиуб. 16 Га
миличибти Аллагьлизибад дебали урухбиуб, 
Аллагьлис кьурбан бариб ва хъями дариб.

Юнус­ла бал­га

2 1 Аллагьли Юнус кІаслизи кьяраахъиб ва 
Юнус кІасла канилав хІябал бархІира хІябал 

дугира калун. 2 КІасла канилав левалли, Юнусли 
сунела Аллагьлизи балга бариб.

3 Илини иб:
– Дардлизивикибси нуни Раббилизи жиира,

ва Илини наб жаваб гиб.
Нуни вявъира – ва ХІуни бебкІибтала 

дунъяла мурхьдешлизибад
дила чІярла аргъири.

4	 ХІуни ну урхьнала мурхьдешлизи 
лайвакІира,

бегІлара урхьнала лутІилизи;
ну хІуркІбани алавуцира.

Лерилра ХІела ругерти, лерилра ХІела 
рамчани

дила чедирад ардякьун.

5	 Нуни ира: «ХІуни ну ХІела мякьлавад 
гьавяхъили хьалли,

нуни гІурра ХІела дурхъаси хъали 
чебиис».

6	 Дила чедир шин дархдикиб,
мурхьдешли ну алавуцира,

ва урхьула чІигІяли бекІ лас-ласбариб.
7	 ЛутІилизи, сари дубуртала мякьячи 

каира,
ванзала гергани наб гІеларад даимлис 

кьяпІдиуб,
амма ХІуни, Рабби, дила Аллагь,

жагьаннабла курлавад ну мицІирли 
дурасира!

8	 Набзир гІямру дилшухІели,
нуни Рабби гьаникахъира,

ва дила балга ХІечи баиб,
ХІела дурхъаси хъайзи.

9	 Селра ахІенти, къалпти аллагьунас 
булганти

чули сархес бируси уркІецІилизибад 
бухъун.

10	 Нуни биалли гапла далуйтачил
ХІед кьурбунти дирис.

Се чесира виасра – таманбирис.
Берцуди – Аллагьлизибад дигахъу!

11 Аллагьли кІаслизи буйрухъбариб, ва илини 
Юнус дегъличи дуравшиб.

Юнус Нине­ви­я­ли­зи ар­кьу­ли сай

3 1 КІинайсра Юнуслизи Аллагьла гъай би
убсири:

2 – Валкьаи, укьен халаси Ниневия шагьарли
зи ва Нуни хІези бурибсиличила илаб балахъен. 

3 Юнус Аллагьла гъайличи лехІизур ва Нине
виялизи арякьун. Ниневия Аллагьла зурбаси 
шагьар сабри – илис алавиэс чІянкІли хІябал 
бархІили вири. 4 Ва Юнус шагьаркад вашес 
вехІихьиб, бархІили ахъес вируси гьуни ихъу
ли, адамтази балахъескайиб: «АвцІали бархІила 
гІергъи Ниневия бехъубли бирар!» 5 Ниневия
ланти Аллагьличи бирхаур ва дуббуцар багьа
хъур, ва лебилра – халатачибад бехІбихьили 
биштІатачи бикайчи – дукІумила палтарли 
бегІбиуб.

6 Ил хабар Ниневияла пачачи баибхІели, 
ил сунела тахличивад айзур, сунечирти па
чяхІла палтар чердатур, дукІумила палтар 
чегьур ва палдализи кайиб. 7 Илини нине
виялантази багьахъес хъарбариб:

«Пачала ва илала халати адамтала амру:
Я адамти, я мицІираг – я хала хІяйванти, я 

дибгІя мицІираг – бергайчи гъаммадираб, дуки-
гьунила мераначи мадашаб ва шинни мадужаб. 

8 Адамтира мицІирагра дукІумили кІапІдиаб. Ва 
гьарил виубцад ахъли Аллагьлизи жиикІаб. Ил
дани чула гьимила гьундурира зулмукардешра 
дархьдатаб. 9 Чили саби балуси, белики, Аллагьли 
нушачи уркІецІибарес ва, пашманиубли, Сунела 
лагьбикІуси гІясидеш нушачибад гІелумаэс ва 
нуша хІедебкІиша».

10 Илдани дарибти ва илдани чула гьимила 
гьундури дархьдатурли чедаибхІели, Аллагьли 
уркІецІибариб ва бурхьис викІуси балагь илда
чи хІебархьиб.

Юнус­ла гьимукІни

4 1 Амма Юнус иличи кьабулли ахІенри ва 
гІясиикІулри. 

2 Ил Раббизи улгескайиб:
– Ва дила Рабби, хъулив левалли, илкьяйда 

ахІенрив ну викІуси? Илбагьандан сайригу ну 
Таршишлизи гьавухъунси. Нуни кьалли балуси
ри, ХІу ряхІмула ва уркІецІила вегІ, кахІебурхуси 
сабурличил ва дигиличил давлачевси виъни ва 
балагь бакІахъес дигули хІейъни. 3 Гьанна би
алли, Рабби, кераса дила гІямру, сенкІун наб 
хІериэсичиб вебкІни гьалаб сабину.

4 Амма Аллагьли жаваб бедиб:
– ХІед гьимуркІес хІяжатлира?
5 Юнус дуравхъун ва шагьарличивад берхІи 

абулхъуси шайчи кайиб. Илини илаб сунес къуш 



Юнус 4 

бариб, илала удив дяхІцІилиу кайиб ва шагьар
лис се бетарарал хІерликайиб.

6 Рабби Аллагьли, дяхІцІи биахъес ва ил 
гьимхІеркІахъес багьандан, Юнусла бекІла че
ди ахъбиубси бухъала бакІахъиб. Ил бухъала
личи Юнус дебали разииуб. 7 ГІергъила бархІи 
шала шикьдиубхІели, Аллагьли бухъалала 
мякьи милякълизи дергахъун ва ил беръуб. 
8 БерхІи абухъунхІели, Аллагьли машрикьла 
шайчибад буцІардешли лагьбикІуси дягІ бухъа
хъун ва Юнусла бекІ берхІили игескабииб, ил 
хІялагариахъуб. Илис вебкІес дигули ахъиб ва иб:

– ХІериэсичиб наб вебкІни гьалаб саби.
9 Аллагьли биалли Юнуслизи иб:
– Бухъала багьандан хІед гьимуркІес хІя

жатлира?
– ХІяжатли саби, – жаваб бедиб илини,– ну

вебкІесли гьимукІилра.
10 Амма Раббили иб:
– ХІуни къиян кахІебихьибси ва хІебакІахъибси

бухъала хІед илцад язихъбилзулив? Ил ца дугила 
бухІнаб халабаиб ва дугила бухІнаб бебкІиб. 11 Ба
луй шайзибад алгъай шали декІарбарес хІебалути 
даршлим гъал азирличиб имцІали адам ва ил
кьяйдали дахъал мицІираг хІердируси халаси 
Ниневия шагьар Наб-декІар язихъхІебилзану?

